
Op pad met Iwana…
Haar naam draf haar vooruit…

Ds Elizabeth Rossouw is op kerkkampe bekend vir haar kookvernuf, maar sy het ook 
onlangs die koppe laat draai met haar nuwe stokperdjie. Draf wakker deesdae haar 
energie en entoesiasme aan. Draf is ’n manier waarop sy onlangs haar roetine begin 
opkikker het en ’n aspek van haar lewe wat altyd onvoorspelbaar is. Dit is juis hierdie 
onvoorspelbaarheid wat haar werk as predikant in die Hervormde Kerk opwindend 
maak. Sy vertel dat haar verantwoordelikhede nie elke dag dieselfde lyk nie en dit hou 
haar nuuskierig en opgewonde vir wat elke nuwe dag mag inhou. 

Sy is reeds sedert 2020 as eerstejaar by die Universiteit van Stellenbosch onder die 
mentorskap van dr Chris le Roux gevorm en gelei. Dit was ook dié mentor wat ’n impak op 
haar beroepskeuse gemaak het. Sy noem dat haar roeping in die amp van predikant haar 
aanvanklik onkant gevang het: Ek het dan nie soos ’n tradisionele predikant in my kop gelyk 
nie? Maar ná dr Le Roux se aanmoediging om teologie te studeer en hierdie avontuur aan 
te pak, het sy uiteindelik die sprong gewaag. Vandag getuig haar lewe van hoe sό ’n roeping 
transformerend kan wees.

Vir die afgelope paar jaar het sy haar tuiste by die Gemeente Stellenbosch gevind, waar sy ook 
as skriba van die Ringskomitee vir Predikante van die Wes-Kaap gedien het. Danksy hierdie 
verantwoordelikheid het sy diep bande met predikante in die ring opgebou. Hierdie predikante 
het as haar kollegas deel gevorm van die handopleggingsgeleentheid tydens haar ordening op 
14 Desember 2025. Sy beskryf dit as ’n besondere en betekenisvolle ervaring saam met hulle. 

Alhoewel Stellenbosch nou haar tuiste is, lê haar wortels verder noord. Ds Rossouw is in 
Walvisbaai, Namibië, gebore waar sy in die Hervormde Kerk grootgeword het. Daarom het 
sy dadelik by ’n Hervormde gemeente ingeskakel toe sy na Stellenbosch verhuis het vir haar 
studies. Sy het eers aansoek gedoen om ’n BCom-graad te studeer, maar het gou agtergekom 
dat dit nie deel vorm van die roeping wat God vir haar in gedagte gehad het nie. Sy het dikwels 
gewonder: Waarom is die enigste ding wat my werklik vreugde bring, om kerk toe te gaan? 
Ses jaar later kan sy haarself nie indink om haar lewe aan enigiets anders te wy nie. Dit is vir 
haar ’n groot voorreg om te weet dat ander haar vertrou om hulle in hul geloofslewe te begelei. 

Sy beskryf haarself as iemand wat lief is om stories te vertel, en tans word die verhaal van haar 
lewe deur middel van draf uitgedruk. Dit is ’n manier waarop sy die mooi van God se skepping 
werklik kan ervaar. Sy vertel dat sy voorheen iemand was wat baie onaktief was, maar dat sy 
nou haar lewe op soveel maniere positief aangevul het. Sy het ook onlangs op 12 April 2026 
aan die Twee Oseane-halfmarathon deelgeneem – ’n geleentheid wat as ’n metafoor vir haar 
geloofsreis dien: volharding, vertroue en genade.

Die Kerk is dankbaar daarvoor om jong predikante soos ds Rossouw te huisves en ons sien 
uit na die werk wat sy in die toekoms gaan verrig.  

Ds Iwana Kruger
(Pretoria-Oos en NHKA-joernalis)

Lief en leed

	• Die Moderamen het tydens hul onlangse vergadering van die volgende lief en leed verneem:
	○ Gelukwense aan prop Kharla Guest (beroepafwagtend) en mnr Eugene Prins wat 

op 13 Desember in die huwelik bevestig is. Mag julle ’n geseënde lewensreis saam hê. 

	○ Ds Retha Losper (Suidoos-Witbank) se baba, Robert, het Dinsdag ’n liesbreukoperasie 
ondergaan. Robert is prematuur gebore, maar het nou al genoeg gegroei en aangesterk 
dat die operasie gedoen kan word. Intussen het sy voetjies ook goed ontwikkel. 

	○ Ds Joha-Lize Uys (Kathu/Kuruman/Postmansburg) se dogter, Lizandri (14), is met 
epilepsie gediagnoseer, maar is tans stabiel onder doktersbehandeling. Sy is ’n kranige 
perderuiter en gaan voort om haar sport te beoefen. 

	○ Ds Helga du Plessis (Sionspoort) ondervind ernstige gesondheidsprobleme en is met 
siekteverlof. 

	• Die volgende predikante verjaar tot 24 April. Die Kerk wens u ’n geseënde lewensjaar 
toe.

	○ Woensdag 15 April:	 Di AM (Annami) Cockeran (Elandspoort) en				 
	 WH (Wessel) Swart (emeritus) 

	○ Donderdag 16 April:	 Ds GPJ (Gerhard) Stoltz (sinodaal/Westonaria)
	○ Saterdag 18 April: 	 Ds JH (Hennie) Engelbrecht (nie-diensdoende predikant)
	○ Sondag 19 April:	 Ds PJ (Pierre) Jacobs (emeritus/Outeniqua) 
	○ Dinsdag 21 April:	 Dr JA (Kobus) van Biljon (emeritus), en 				  

	 ds EJA (Edzard) van Baalen (Parkrand)
	○ Donderdag 23 April:	 Di F (Francois) Evert (Declercqville/Hartbeesfontein) en		

	 CJH (Casper) Steenkamp (emeritus)
	○ Vrydag 24 April:	 Ds HP (Herman) van den Berg (emeritus)

Gemeentes en bediening

	• Enige saak wat volgens die Kerkorde onder die aandag van die Moderamen gebring moet 
word, moet mev Karen Breedt (karen@nhk.co.za) asseblief teen 27 April bereik vir die 
vergadering van 8 Mei. Geen laat sake sal in die agenda opgeneem word nie.

Vergaderings

	• Woensdag 22 April		 Bestuurskomitee
	• Vrydag 24 April		  Oudit- en Risikokomitee

Kerklike en ander publikasies
Ds Helga du Plessis

Mnr Eugene en 
prop Kharla Prins

Robert Losper

Lizandri Uys

Kom kyk saam

	• Kom kyk saam na ons weeklikse Blitsflits. 
Hierdie episode is aangebied deur At Hattingh 
en Albert Matthysen. Klik hier vir verlede 
week se weergawe. Lewer gerus kommentaar 
en deel u gedagtes oor die Blitsflits. Nuwe 
weergawes verskyn elke Vrydag en is 
beskikbaar op sosiale media en YouTube. 

’n Gedig

ons hou nie van wurms nie
wurms is grillerige goed
wurms vreet ons plante op
ons trap hulle dood
ons hou nie van wurms nie

gee ons liewer vlinders
vrolike kleurvolle fladderende skoenlappers
skoenlappers laat ons glimlag
hulle dartel ligvlerk deur die tuin
hulle versier die blomme
gee ons liewers vlinders

tog die wurm ís die skoenlapper
en die skoenlapper ís die wurm

dat dít kan gebeur
dat die gorigheid
dat die grillerigheid
dat dít kan omsit
in sulke fleurige vrolikheid
dít is die wonder

Neels Jackson

https://web.facebook.com/photo.php?fbid=10155999599573491&set=
pb.566858490.-2207520000&type=3

https://web.facebook.com/reel/1871632486883599

Fondsinsamelings en Kerksake

	• Gemeente Potchefstroom nooi almal uit na die Noordwes Motorskou, Basaar en 
Antieke Veiling. Dit vind op Vrydag 1 Mei 2026 vanaf 09:00 tot 13:00 op die Kerkplein 
plaas. Daar gaan ’n groot verskeidenheid blink veteraanmotors wees asook ’n veiling van 
antieke artikels wat in die kerksaal gaan plaasvind. Jakkie Louw gaan ons gaskunstenaar 
wees. Dit is nie al nie – daar gaan ook ’n pragtige hondevertoning aangebied word. ‘n 
Groot verskeidenheid basaarkos gaan te koop wees asook ’n gratis pretpark vir die kinders. 
Toegang vir volwassenes is R60, skoolgaande kinders is R30 en voorskoolse kinders is 
gratis. Vir navrae kan die kerkkantoor gekontak word by 018 293 2672.

	• Die Kerkraad van Gemeente Benoryn (Benoni) nooi hiermee alle voormalige predikante, 
lidmate en belangstellendes hartlik uit om die gemeente se 85-jarige bestaansjaar saam 
te vier. Die viering vind op 24 Mei 2026 plaas met ’n erediens om 09:00. Na afloop van die 
erediens sal daar as gemeente saam geëet word. U word vriendelik uitgenooi om ook aan 
hierdie geleentheid deel te neem. Vir verdere navrae of om u bywoning te bevestig, 
kontak asseblief vir Corné by 083 391 1368.

Toerusting

Jeug- en studentesake

Barmhartigheid

	• In NHSV Omsendbrief 2/2026 bring die NHSV Hoofbestuur graag die volgende 
sake onder u aandag: 50ste Nasionale NHSV-Kongres wat vanaf 26-28 Junie 2026 
te BatterBoys, Pretoria plaasvind. Ander sake van belang is NHSV-Publikasies en 
Bestuurslede/Kernkomitees in u gemeente se besonderhede. Finansies se fokuspunte is 
die ouditering van NHSV takke se boeke, Mei 2026 se barmhartigheidsuitbetalings, verdere 
barmhartigheidsuitbetalings: Augustus 2026, barmhartigheidsfondse: Ons Tuis Riviera en 
NHSV Beurse en Lenings. Verder word die volgende sake uitgelig met betrekking tot die 
ondersteuning aan predikantspare en emeriti, NHSV Welstandsprogram, NHSV Facebook-
blad, voogtakbetrokkenheid by Ons Tuis, NHSV Vrouebediening en NHSV Kantoor. Volg 
gerus die skakel hier.  

	• Klik asseblief hier vir meer inligting oor seniorbehuising en -versorging.

Gebed vir die week

Here, dankie vir die seisoen waarin U my nou geplaas het.
Help my om nie passief te wees nie,

maar doelbewus geleenthede te soek om ander te leer en op te rig.
Wys my die mense aan wie ek my geloofsreis kan oordra.

Gebruik my ervaring tot u eer,
en mag ek ’n nalatenskap van geloof en getrouheid agterlaat.

Amen.

https://www.versndag.co.za/index.php/vers-n-dag-dagstukkies-79566/6938-
herfs-bele-in-die-volgende-seisoen-se-leiers-22-september-2025

Ds David Barnard
Ds Mariët Robbertze
Mej Sanet du Plessis
Mnr Hugo van Niekerk
Ds Iwana Kruger

